
«Bertsolariak ez du epailearentzat kantatu behar» 

karlos aizpurua - 
donostia Epaileak txapelketa batean pertsonaia garrantzitsuak dira; azken batean, saio bakoitzeko garia eta lastoa bereizten dutenak baitira. Dena den, norgehiagoka hasia delarik, bakanetan mintzatu izan dira. Azken txapelketa handietan diskrezio handiz jokatu dute. Aurtengoan usoak pasatu aitzin hedatu ditugu sareak, eta 44 urteko debar hau harrapatu dugu. 
Bertsolariak aspaldi hasiak dira Txapelketa Nagusia prestatzen. Epaileak hasi al zarete? Bai, bai. Hilabete batzuk daramatzagu horretan. 
Zertan datza prestakuntza hori? Lehenengo gauza irizpide berriez jabetzea eta hausnartzea izan da. Irizpide berriak ongi ulertu ondoren aplikatzen aritu gara; horretarako, bideoan ikusitako saioak baliatzen ditugu. Entzun, puntuazioa eman, ondoren komentarioak egin eta eztabaidatzen dugu. 

Zein izaten da gairik eztabaidatuena? Ia gaiari ongi heldu dion, hitzen erabilera okerra egin duen, kantaera, errimaren aberatsa... 
Bat-bateko bertsoak epaitzeko irizpideak berrikusi egin dira. Zer berrikuntza dago? Ikuspegian dago berrikuntza. Joxerra Garziak egindako tesiaren ikuspegia hartu da. Horren arabera, bertsolariari askatasun handiagoa ematen zaio nahi duena egiteko. 

Hori ona al da? Batetik, bai, bertsolariak nahi duena egin dezakeelako. Baina, bestetik, asmatu egin behar du; bestela, bertso txarra izango da. 
Bertsozale arruntak ezagutzen al ditu epaitzeko erabiltzen dituzuen irizpideak? Ezagutu nahi dituenak aski du www.bertsozale.com helbidera jotzea. Beharbada, bertsozale arruntari ez zaizkio interesatzen. Gainera, irizpideak ulertzeko bertsozale arrunta baino gehiago izan behar du. 
Txapelketetan badirudi epaileak eta kritikariak direla filmeko gaiztoak... Gaiztoak ez gara baina beldurra badigute. Bertsolariak ez du epailearentzat kantatu behar; une horretan eta hor dagoen jendeari kantatu behar dio. Guretzat bakarrik kantatzen badu, agian, publikoari ez dio hainbeste eragingo; eta bertsoa ez da hain ona izango. 

Bertsoaren balioa kuantifikatu daiteke? 

Perfekzio osoz ez. Baina, subjektibitatea dela eta zer muga ditugun neurtzeko jakinda, neur daiteke. Mahaian zazpi gaude; horrela sentsibilitate desberdinak hartzen dira kontuan. 

Zer da zailagoa: bat-batean bertso bat kantatzea edo bat-batean bertso bat puntuatzea? 

Bertso bat egitea ez da zaila; bertso on bat egitea bai. Puntuatzean berdin gertatzen da; bertsoa bikaina edo txarra baldin bada, ez da problemarik. Baina bertso gehienak ez dira horrelakoak, eta orduan izaten dira zailtasunak. 

Bertsolari erregularra izatea omen da txapelketan saritzen dena; arriskatzea ez omen da errentagarria. 

Asmatzen bada, errentagarria da. Baina arriskatuta bertso txarra kantatzen bada, bertso txarra da. Epaileok bertsoa baloratzen dugu eta ez ahalegina edo ausardia. Alferrik da bi bertso bikain kantatzea gero bost txar kantatuko badira; halakoari baleko bertsoak kantatzen dituena gailenduko zaio; baina hori matematikak esaten du, ez epaileak. 
Batzuetan bertso bera bi puntuko aldeaz puntuatu da epaile baten eta bestearen artean. Nolatan gertatzen da hori? 
Beharbada, batek ez duelako antzeman akatsen bat, edo besteak ez duelako ulertu bertsolariak esan nahi zuena. Gerta daiteke akatsik egon gabe edo dena ondo ulertuta ere; epaileengana diferente iritsi delako, edozein motiborengatik. 

Batzuetan, saio osoari buruzko epaileen iritzia eta zaleen iritzia bi dira... 

Epaileak lehenengo silabatik entzuten du bertsoa. Entzuleak, berriz, aurreko bertsoa bikaina izan bada, hurrengoaren lehen puntua galdu ohi du, aurrekoa baitabilkio buruan. Dena entzun beharrak galarazten dio epaileari, entzuleari ez bezala, bertso aldi bikainak gogoan hartzea. Bertso saioa osotasunean juzgatzeko pertsonarik txarrena epailea da. 

Nolakoa da epaitzeko prozesua, hots, bertsoa entzun eta zenbakitxoa idazten duzuen artekoa? 

Oinak apuntatzen ditugu, ez bakarrik potorik dagoen ikusteko, baizik eta laguntza delako bertsoa gogoratzeko. Zeinu batzuk erabiltzen ditugu, zuzen lotu dituen gauzak, erantzun duen, hizkuntza aldetik akatsik edo perlarik erabili duen... nabarmentzeko. Azkenik, ohar horien arabera puntuatuko dugu. 
Irizpideez gain, zer erreferentziak dituzue puntuatzeko? 

Lehen bertsoari ematen zaion nota da, nolabait, bertso saio horretan baremoa finkatuko duena. 
Eta saio batetik bestera nola atxiki erreferentzia? 

Hori da gure lanik handiena; neurgailua nola mantendu saio diferenteetarako. Hurrengo saioa baino lehen aurreko saioko apunteak eta grabazioak hartu eta saioa berriro entzuten dut nik, erreferentzia hori errekuperatzeko. 

Egokiak ez diren gramatika akatsak zenbateraino zigortzen dira? 

Gramatika akatsak zigortu egiten dira, baina ez daude kuantifikatuta. 
Potoak merezi al du hainbesteko zigorra? 

Badira potodun bertsoak potorik gabekoak baina askoz hobeak direnak. Potoa ez dugu bere horretan bakarrik baloratzen, bertso osoari nola eragin dion baizik. Poto batzuk lapsusak dira; horiek barkagarriagoak dira halabeharrez egindakoak baino. 
Potoa ez da izango errimetan egingo den bekatu bakarra, ezta? 

Ez. Oinak hoskide izateaz gain, hitz egokia izan behar du. Zenbat hitz jartzen dira alferrik puntua betetzeko! Bakarkako lanetan, neurri luzera jotzen ohi du bertsolariak, baina gero puntu horiek ideiaz bete egin behar ditu. Eta batzuetan oinak baditu baina ez du ezer esaten edo ez dator ongi testuarekin. 

Inoiz arazorik izan al duzu bertsolari edo zaleekin? 

Ez. Inoiz irakurri izan ditut epaileen kontrako gutunak egunkarian. Bakoitzak bere neurrian hartu behar du. Bertsozale Elkarteak gu izendatzen gaituenean lana ondo egingo dugun konfiantza osoa duelako da. 
Epaile denak 45 urtetik beherakoak zarete... 

Oraingo epaimahaia sekulan egon den gazteena da. Beharbada, zaharragoren batek beharko luke. Epaimahaiak entzuleriaren isla beharko luke izan, ez bertsolariena. 
Ezinbestekoa al da herrialde bakoitzak bere ordezkaritza izan dezan epaile taldean ? 

Lehen ez zegoen konfiantzarik epaileengan; uste zen gipuzkoarrek gipuzkoarren alde egiten zutela eta abar. Gaur egun ordezkaritza hori garrantzitsua da euskalkiei buruzko dudak ondokoari kontsultatzeko aukera ematen duelako. 

Bertsolariak Txapelketa Nagusian euskara batuan kantatu behar al du? 

Txapelketa Nagusian bertsolariari ez zaio eskatzen batuan kanta dezan, eta Eskolartekoan gutxiago! Baina helduen kasuan, norberak erabakiko du zer egin; bertsolariak kontuan hartu behar duena da jendearengana iritsi behar duela. 
Txapelketa saio baten ondotik nola sentitu ohi da epailea? Saio osoan ez zara ohartzen duzun tentsioaz, baina bukatzean, dena lasaitzen dela sentitzen duzu. 
Eskolarteko Txapelketetan ere aritu zara epaile lanetan. Zer berezitasun hartzen duzue kontuan haurrak epaitzerakoan? 

Ez dakit haurrak direlako malguago jokatu behar ote dugun denbora hartzearekin eta beste akatsekin. Gu ez goaz akatsak zigortzera, sormena saritzera baizik; kontua da, baina, umeek akats gehiago egiten dituztela. 

Nola moldatzen zarete Eskolarteko Txapelketan euskalkian ari diren haurrak ulertzeko? 

Eneko Bidegainen [Lapurdiko epailea] aldamenean izanda! Euskalkian kantatzea aberasgarria da. Gure ardura da euskalkiak ulertzea, haietan trebatzea. Txapelketa Nagusirako Enekoren eta Itxaro Bordaren liburuak irakurriko ditut. 
Epaile zarenez gero, bertso jaialdietan gozatzen ahaztu ote zaizu? 

Ez, ez. Txapelketakoak ez diren saioetara ez naiz joaten epaile ikuspegiarekin. Eta beraz bertsoez askozaz gehiago gozatzen dut. 

Azken 15 urteotan Mutrikuko bertso eskolako irakasle izan zara. Zer iruditzen zaizu bertso eskoletako irakasleen profesionalizazioa? 

Bertso eskolari ez nioke «eskola» deituko, non eta ez den ingeleseko akademia batean bezala funtzionatzen. Bertso eskola batean erantzukizunen transmisioa ziurtatu behar da. Bertso eskola deitzen duguna, bada bertsotan irakasteko, baina baita ongi pasatzeko ere. Hortik aurrera, irakasle profesionalak? Beharbada, bai. 

Zer gabezia antzematen diezu bertsolari gazteei? 

Gazte batzuk bikainak dira gaztetan. Baina gero ez zaie progresiorik ezagutzen. Beste batzuek erregistro bakarrean lortzen dute goi maila. Oso onak dira bakarkakoan baina ofiziotan erantzuten-eta balekoak dira, ez dute bizitasunik. 

Irakaslea zara lanbidez. Zein onura dakarkio bertsolaritzak ikasleari? 

Irakasle on batek irakatsi eta erakutsi egin behar du; ikasleari esan behar dio «begira, hau da eredu ona, holako testuak sortu behar ditugu». Bertsolaritza oso oparoa da testu onetan. Horretaz gain, hizketarako trebetasuna asko lantzen da bertsolaritzarekin, esan beharrekoa pentsatzen laguntzen du, testua modu jakinean antolatu behar baitago, hiztegia aberasten du... Bertsolaritza hezkuntzan ez da helburu bat bakarrik, gaitasun asko lantzeko bidea ere bada. 

Bertsolaritza curriculumean sartuz gero, bestelako emaitzak izango al ziren gazteen euskara mailari buruz egin azterketan? 

Dudarik ez. Aipatutako onurengatik ez ezik, irakaskuntzari buruz irakasleek duten ikuspegia aldatuko litzatekeelako. Edukia ez da problema, gaitasuna baizik; eduki horiek ulertzeko gaitasuna eta norberak sortzeko gaitasuna.

 Soslaia 

Bertsoaz maiteminduta
 Sortzez donostiarra izan arren, haurtzaroa eta bizitzako urterik gehienak Deban eman ditu Mikel Aizpuruak. Psikologia eta filosofia ikasketak eginak ditu, eta egun, Mutrikuko institutuan dihardu irakasle lanetan. Bertsolaritzan epaile lanetan aritu delako da ezaguna; baina ez da jorratu duen sail bakarra. Urte parrasta bat eman du Mutrikuko bertso eskolako irakasle gisa. Gainera liburu pare bat argitaratu du: Okelar (Mutrikuko bertso eskola, 1994) eta Hasi Azpillaga (Auspoa, 2001). Azken urteotan, Ikastolen Elkarteak argitaratu duen bertsolaritzarako ikas materialean (Bertsoz Play) aritu da beharrean. Hiru muxuei esker maitemindu bide zen bertsolaritzarekin. Lehendabizikoa 1974an izan zen, Itziarko kopraixetan. Baten batek ikurrin bat eskegi zuen, baina luze gabe sardinzaharrak etorri eta kendu egin zuten. Lazkao Txikik «lotsagabe haiek jende aurrean lapurreta nola egin zuten» aipatuta jaso zuen txalo zaparrada ez du ahanztekoa Mikel Aizpuruak.Bigarren pota irratiz jaso zuen. Iñaki Muruari Unamunoren hitzak eman zizkioten gaitzat. Muruaren puntu bat iltzatu zitzaion akorduan: «Euskaraz esan dira arrazoi haundinak».Hirugarren pota, berriz, Mutrikuko bertso eskolarena izan zen. Lehen aldiz joan zelarik, ailegatu bezain pronto atera zituen karpetatik boligrafoa eta papera, Azpillagak esandako guztia apuntatzeko gisan. Baina besteek bat-batean ekin zioten koplatan. Isil-isilik gorde behar izan zituen boligrafo eta osterantzekoak. Karlos Aizpurua 

